MERKATARITZAKO ZUZENBIDEA II

6. KASU PRAKTIKOA
531. taldea, 2003-2004 ikasturtea

Lohitzune Txarola

Daniel Martínez

EGITATEAK:

Figurola SL-ren (Polígono de Júndiz, 34, Gasteiz) merkataritzako iharduerak objektu apaingarriak egitean datza, eta iharduera hau egikaritzeko lote bat pintura Colortint SA-ri (Tolosako hiribidea, 104, Donostia) erosi zion, pintura horren prezioa 3.200 eurokoak izanik. Prezioa ordaintzeko unea oso hurbil zegoenean Figurola SL-k ez zeukan nahiko likidoa zenbateko hau ordaintzeko, baina epe labur batean diru-zenbateko garrantzitsu bat jasotzea espero zuenez, prezioa ordaintzeko Colortint-i proposatu zion berak onartutako ganbio-letra bat entregatzea. Baina Colortint SA-k proposamenari bere adostasuna emateko Figurola SL-ri galdatu zion baltzu horren administratzailea den Juan Agirrek (Arana, 26, Gasteiz) pertsonalki Figurola SL-ren onarpenari abala emango ziezaiola. Abal hau gauzatu zenez Figurlak SL-k berak onartutako ganbio-letra Colortint SA-ri entregatu zion.

Letra hau maiatzaren 20an igorri zen eta hiru hilabete pasa eta gero epemugaratzen zen. Honetaz gain, letran konstarazten zen bere ordainketarako onartzaileak Caja Vital Kutxan zeukan hurrengo kontu korrente zenbaki hona aurkeztu behar zuela: 3034 0345 3 7 304.0.34556.8.

Gero, Colortint SA-k Estibaliz Alvarezi (Lehendakari Agirre, 22, Basauri, Bizkaia) ganbio-letra entregatu zion berarekin zeukan zenbateko bereko zor bat betetzeko. Azken honek BBVAn letra deskontatu zuen. Ordurako, Figurola SL konturatu zen Colortint SA-k eman zion pintura ez zela haiek akordatu zuten kalitatezkoa, eta honen ondorioz, pintura ez zen erabilgarria objektu apaingarriak ekoizteko.

Gainera, Juan Agirre epai batean ezgaitzat hartu zuten bere alkoholaren menpekotasuna begibistan zegoelako, epai hau ganbio-letraren igorpena baino lehenagokoa izanez.

Epemuga heldu zenean, BBVAk ganbio-letra ordainketarako aurkeztu zuen, baina ordainketa ukatu zen. BBVAk Juan Agirreren aurka akzio ganbiarioa tarteratzen du judizio ganbiario bereziaren prozedura jarraituz.

(...)

1. Bete ezazu letra emandako datuekin, eta auzia jartzerakoan izango duen itxuraren arabera.
Ikus eranskina #1

2. Idatzi Juan Agirrek judizio ganbiarioan tartera dezakeen aurkapeneko demanda, BBVAri jar diezazkiokeen exzepzioak adieraziz.

Ikus eranskina #2

3. Juan Agirrek abala egitean esan ez balu nor zen abalatua, zer gertatuko litzateke? Eta abala ganbio-letra epemugaeguneratu eta gero eta igorpenduak ordainketa ukatu eta gero egin balitz, baliozkoa izango litzateke? Abala-emaileak letra ordaintzera obligatua dagoen denbora mugatu ahal luke?

a) Lege Ganbiarioko 36.(3) artikuluaren arabera, abal-emaileak adierazi behar du nor abalatzen duen, baina halako adierazpenaren ezean, ulertuko da onartzailea izango dela abalatua, eta hau ez balego, libratzailea. Beraz, kasu honetan ulertu beharko litzateke FIGUROLA SL dela abalatua.

b) Lege Ganbiarioko 35. (3) artikuluaren arabera, abala sinatu ahal izango da, baita ganbio-letra epemugaeguneratu eta ordainketa ukatu ondoren, beti ere abalatua bere obligazio ganbiarioaz aske geratu ez bada. Kasu honetan, beraz, abala baliozkoa izango litzateke hala ere (baldin eta Juan Agirre ezgaia izango ez balitz).

c) Lege Ganbiarioan jasotzen den abalaren araudian, ez da esaten abal-emaileak ezin duenik bere erantzukizuna mugatu. Honen inguruan, doktrina bitan banatzen da: Doktrinaren korronte batek mantentzen du beste deklarazio ganbiario guztietan hau debekatzen dela, eta beraz, deklarazio ganbiarioen teoria orokorraren arabera, ulertu behar dela abalaren kasuan ere ezin dela halako baldintzarik ezarri. Baina beste korronte baten esanetan, ez da existitzen halako “deklarazio ganbiarioen teoria orokorrik”, eta beraz Kode Zibileko obligazioen teoria orokorraren arabera edonork bere burua nahi duen eran obligatu dezakeenez (KZ 1255), obligazio honi nahi dituen modulazioak eta mugak ezarriz, ulertu behar da abal-emaileak ere baldintzak ezarri ahal izango dituela ematen duen abalean, besteak beste, bere obligazioa epe batetara mugatuz.

4. Prozedura ganbiarioa Colortint SA eta Figurola SL-ren artean izango balitz, azken horrek exzepzioren bat aurkatu ahal izango luke?

Bai, Lege Ganbiarioko 67. artikuluko 1. paragrafoak dioelako obligatu ganbiarioak ganbio-letraren edukitzaileari aurkatu ahal izango dizkiola berarekin dituen harreman pertsonaletatik eratortzen diren salbuespenak. Horregatik, ordainketa ukatu ahal izango du eman zaion merkantzia ez zelako adostutakoa, hau da, kontratua ez betetzearen eszepzioa aurkatu ahal izango du.

Eszepzio hau, oinarriaren arabera, eszepzio estraganbiarioa da, ez delako harreman ganbiariotik eratortzen, honen azpiko kontratuaren inguruabarretatik baizik. Bere izaeraren arabera, eszepzio ekidingarria da, hau da, ezingo zaio azpiko harreman horrekiko hirugarrena denari aurkatu, salbu horrek ganbio-letra eskuratzean jakinaren gainean eta zordunaren kaltetan ihardun badu (LG 20 eta 67.I); hauek bakarrik zuzeneko hartzekodunari aurka-jarri ahal zaizkio

Eranskina #1

Eranskina #2

AURKAJARPENEKO DEMANDA GANBIARIOA

GASTEIZKO LEHEN INSTANTZIAKO EPAILEARI
XX andreak, Auzitegietako prokuradoreak, YY Juan Agirreren tutore legalaren izenean jardunez, zeinaren ordezkaritza kreditatzen dudan honekin batera azaltzen den eskuorde-eskrituraren bitartez, Epaitegiaren aurrean agertzen naiz eta, Zuzenbidean bidezkoa den moduan.

DIOT:

Nire mandatu-emaileak exekuzio-dei bat jaso duenez, JZL 824.1 artikuluan ezarritako hamar eguneko epearen barruan BBVAk nire mandatu-emailearen kontra hasitako xxxx/03 zenbakidun judizio ganbiarioaren jarduketan, adierazten dut exekuzioari aurka jartzen natzaiola.

I. EGITATEAK
Lehena: Ados gaude demanda-jartzaileak azaldutako egitateekin.

Bigarrena: Azaldutako egitateei gehitu behar zaio, aipatutako horiek guztiak obligadun ganbiarioak izan arren, nire mandatu-emailea UU/HH/EE-ko Gasteizeko lehen instantziako epaiaren ondorioz ez-gaia deklaratua izan zela, epai hau ganbio-letraren abala sinatu aurretikoa izanik (ikus epaia, lehenengo dokumentuan).

II. ZUZENBIDEZKO OINARRIAK
I. Prozesalak

Lehena. Demanda-jartzaileak zehaztutako jurisdikzioa eta eskuduntza onartzen ditugu.

Bigarrena. Prozedura ganbiarioa jarraitzearekin ados gaude.

Hirugarrena. Demandatuaren legitimazio pasiboaren faltagatiko eszepzio prozesala (eszepzio ekidinezina). Juan Agirre nire ordezkatua bigarren egitatean ikusitako epaiaren ondorioz ezgaia da, eta LCCh-ko 98. artikuluaren arabera, 8. artikuluarekin lotuta, ez du bere burua obligatzeko gaitasunik, eta ondorioz ezta ere demandatua izateko legitimaziorik.

Laugarrena. Kostuak: Judiziozko kostuak demanda-jartzaileari ezarriko zaizkio, JZL 394. artikuluan ezartzen denaren legez.

II. Sustantiboak

Lehena: Aurretik esandako guztia dela-eta, ez dago nire ordezkatuaren aurkako akzio ganbiariorik. KZ 1261, 1263 eta 1264 artikuluak jarraituz, ezgaitasunak kontratuetan adostasun-falta dakar, eta ondorioz, hauek guztiz deusezak dira.

Bigarrena: Demanda solidario bat eman daiteke, baina demanda Juan Agirreren aurka tarteratzen da, eta lehen esan bezala, bere burua obligatzeko ezgaia da. Gainera, ezgaitasuna deklaratzen duen epaia KZ 214 eta 218. artikuluen arabera Erregistro Zibilean eta Merkatal Erregistroan inskribaturik dago, bi erregistroak publikoak dira, eta BBVAk demandatuari informazio nota bat eskatzearekin nahikoa izango luke.

III. BIDEZKO ERABAKIA
LEC 827. artikuluaren arabera, bidezkoa da exekuzioarekin aurrera jarraitzerik ez dagoela deklaratzen duen epaia ematea.

Horregatik

ESKATZEN DIOT Epaitegiari

Onar dezala idazki hau, har nazala jarduketa hauetarako agertukotzat eta alderditzat, aipatutako ordezkaritza horren izenean, eta eman dezala demandaren izapidetza ukatzen duen epaia, JZL 821.2.2 artikuluaren arabera, prebentziozko enbargua altxatuaz eta kostuak demanda-jartzaileari egotziaz.

OROBAT DIOT

Dagozkion frogak onar ditzala eta honako bideak proposatzen ditugula:

1. Ezgaitasuna deklaratzen duen epaia Gasteizeko Lehen Instantziari galdatzea

ESKATZEN DIOT Epaitegiari

Onar ditzala proposaturiko moduan aurkeztutako frogak, beren egokitasuna deklaratuz.

Gasteizen, 2003ko 12aren 17an

